
ქალაქ რუსთავში შპს „ლევ 2019“-ის ცემენტის საწარმოს ექსპლუატაციის პირობის ცვლილებაზე 
სკრინინგის გადაწყვეტილების შესახებ

შპს „ლევ 2019“-ის მიერ, „გარემოსდაცვითი შეფასების კოდექსის“ (შემდგომ – კოდექსი) შესაბამისად, 
გარემოსდაცვითი გადაწყვეტილებით განსაზღვრული საქმიანობის ექსპლუატაციის პირობის ცვლილების 
შესახებ გარემოზე ზემოქმედების შეფასების (შემდგომ – გზშ) ანგარიშის წარდგენის საჭიროების 
დადგენის მიზნით, სსიპ გარემოს ეროვნულ სააგენტოში (შემდგომ – სააგენტო), კოდექსის მე-5 მუხლის 
მე-12 ნაწილის საფუძველზე, წარმოდგენილი იქნა გარემოსდაცვითი გადაწყვეტილებით განსაზღვრული 
საქმიანობის ექსპლუატაციის პირობის ცვლილებაზე სკრინინგის განცხადება.

2024 წლის 30 იანვარს სააგენტოს მიერ გამოცემულია „ქ. რუსთავში, შპს „ლევ 2019“-ის ცემენტის საწარმოს 
ექსპლუატაციის პირობების ცვლილებაზე გარემოსდაცვითი გადაწყვეტილების გაცემის შესახებ“ №57/ს 
ბრძანება.

სკრინინგის განცხადების თანახმად, ზემოაღნიშნული გარემოსდაცვითი გადაწყვეტილებით 
განსაზღვრული ცემენტის საწარმო განთავსებულია ქალაქ რუსთავში, ცემენტის ქარხნის და რკინიგზის 
ხაზის მიმდებარე ტერიტორიაზე, შპს „თეიმურაზ ჯანგულაშვილი და კომპანია“-ს საკუთრებაში არსებულ 
არასასოფლო-სამეურნეო დანიშნულების მიწის ნაკვეთზე (ს/კ: 02.07.02.042; ფართობი: 13928 მ2), 
რომლითაც შპს „ლევ 2019“ აღნაგობის უფლების საფუძველზე სარგებლობს. ცემენტის საწარმოს 
ძირითადი ინფრასტრუქტურა მოიცავს 2 ერთეულ წისქვილსა (12 ტ/სთ და 17 ტ/სთ) და 10 ერთეულ 
სილოსს (თითოეული 120 ტონა). ცემენტის საწარმო ნედლეულად იყენებს 153 120 ტონა კლინკერს, 9 570 
ტონა თაბაშირს და 28 710 ტონა ღორღს. საწარმო მუშაობს წელიწადში 330 დღე, 20-საათიანი რეჟიმით და 
წელიწადში 191 400 ტონა სხვადასხვა მარკის ცემენტის წარმოებას უზრუნველყოფს.

წარმოდგენილ დოკუმენტაციის მიხედვით, ცემენტის საწარმოს ტერიტორიას ემიჯნება ქალაქ რუსთავის 
შიდა საავტომობილო გზა. ცემენტის საწარმოს ტერიტორიის სამხრეთით დაახლოებით 50 მეტრში 
ფიქსირდება ე.წ მარის სარწყავი არხი, ხოლო ჩრდილო-აღმოსავლეთით, დაახლოებით 330 მეტრში – 
სარკინიგზო ხაზი. ცემენტის საწარმოდან უახლოესი საცხოვრებელი სახლი (ს/კ: 81.14.02.322) 
დაშორებულია დაახლოებით 195 მეტრით.

სკრინინგის განცხადების შესაბამისად, ცემენტის საწარმოს 500-მეტრიან რადიუსში განთავსებულია 
სხვადასხვა პროფილის საწარმოო ობიექტები და ასევე უმოქმედო საწარმოები.

წარმოდგენილი ინფორმაციის თანახმად, შპს „ლევ 2019“ გეგმავს გარემოსდაცვითი გადაწყვეტილებით 
განსაზღვრული საქმიანობის ექსპლუატაციის პირობის ცვლილებას, რაც განპირობებულია არსებული 12 
ტ/სთ წარმადობის წისქვილის ამორტიზებით. ექსპლუატაციის პირობის ცვლილებით დაგეგმილია იმავე 
ტიპისა და წარმადობის წისქვილისა და მასთან დაკავშირებული იმავე ტიპისა და ტექნიკური მონაცემების 

12 ოქტომბერი 2026

                  N 722/ს



მანქანა-დანადგარების (კვანძები) მონტაჟი, რომლებიც არსებული 12 ტ/სთ წარმადობის წისქვილიდან 
დაახლოებით 30 მეტრში, სამი მხრიდან შემოსაზღვრულ და ზემოდან გადახურულ ნაგებობაში 
განთავსდება. ვინაიდან, ახალი წისქვილის სამონტაჟო სამუშაოები დაახლოებით 5 თვეს საჭიროებს, მის 
ექსპლუატაციაში შესვლამდე, საწარმოოს წარმადობის შესანარჩუნებლად, არსებული 12 ტ/სთ 
წარმადობის წისქვილი იმუშავებს, ხოლო ახალი წისქვილის ექსპლუატაციაში შესვლის შემდგომ მოხდება 
ამორტიზებული წისქვილისა და მასთან დაკავშირებული მანქანა-დანადგარების დემონტაჟი.

სკრინინგის განცხადების მიხედვით, ვინაიდან დაგეგმილი ექსპლუატაციის პირობის ცვლილება 
ითვალისწინებს მხოლოდ ამორტიზებული 12 ტ/სთ წარმადობის წისქვილისა და მასთან დაკავშირებული 
კვანძების დემონტაჟს და საწარმოს ტერიტორიის ფარგლებში მათ უმნიშვნელოდ გადაადგილებას, 
აღნიშნული ცვლილება საქმიანობის მასშტაბის, ბუნებრივი რესურსების გამოყენების, მოსალოდნელი 
კუმულაციური ზემოქმედების, ნარჩენების წარმოქმნის, გარემოს დაბინძურებისა და ხმაურის, აგრეთვე 
ზემოქმედების შესაძლო ხარისხისა და კომპლექსურობის მნიშვნელოვან ცვლილებასთან დაკავშირებული 
არ იქნება.

წარმოდგენილი დოკუმენტაციის შესაბამისად, ცემენტის საწარმო არ მდებარეობს არქეოლოგიური და 
კულტურული მემკვიდრეობის ძეგლების, ასევე, დაცული და ტყით მჭიდროდ დაფარული 
ტერიტორიების სიახლოვეს, სადაც გაბატონებულია საქართველოს „წითელი ნუსხის“ სახეობები. 
ექსპლუატაციის პირობის ცვლილება გათვალისწინებულია არსებული საწარმოს ანთროპოგენური 
ზემოქმედებით სახეცვლილ ტერიტორიაზე და ახალი ტერიტორიების ათვისებას არ უკავშირდება.

კოდექსის მე-7 მუხლის მე-5 ნაწილის შესაბამისად, სკრინინგის განცხადება გამოქვეყნდა გარემოსდაცვით 
საინფორმაციო პორტალზე და გადაიგზავნა რუსთავის მუნიციპალიტეტის მერიაში, საინფორმაციო 
დაფაზე განთავსების მიზნით. სკრინინგის განცხადების განხილვის ადმინისტრაციული წარმოების 
ეტაპზე საზოგადოების მხრიდან სკრინინგის განცხადებით გათვალისწინებულ საქმიანობასთან 
დაკავშირებით (ექსპლუატაციის პირობის ცვლილება) წერილობითი შენიშვნები და მოსაზრებები 
სააგენტოში წარმოდგენილი არ ყოფილა. 

ზემოაღნიშნულის გათვალისწინებით, ექსპლუატაციის პირობის ცვლილების კოდექსით განსაზღვრული 
კრიტერიუმებით შეფასების მიხედვით, კოდექსის მე-5 მუხლის მე-12 ნაწილისა და მე-7 მუხლის მე-6 
ნაწილის საფუძველზე,

ვ ბ რ ძ ა ნ ე ბ:

1. მიღებულ იქნეს სკრინინგის გადაწყვეტილება, რომ ქალაქ რუსთავში შპს „ლევ 2019“-ის ცემენტის 
საწარმოს ექსპლუატაციის პირობის ცვლილება გარემოსდაცვითი გადაწყვეტილებით 
განსაზღვრული საქმიანობის ექსპლუატაციის პირობის ცვლილების შესახებ გზშ-ის ანგარიშის 
წარდგენას არ საჭიროებს.

2. შპს „ლევ 2019“ ვალდებულია, საქმიანობა განახორციელოს 2024 წლის 30 იანვარს გაცემული 
გარემოსდაცვითი გადაწყვეტილებით (ბრძანება №57/ს) განსაზღვრული პირობების შესაბამისად, 
წარმოდგენილი ექსპლუატაციის პირობის ცვლილების გათვალისწინებით.

3. შპს „ლევ 2019“ ვალდებულია, ექსპლუატაციის პირობის ცვლილებამდე, წარმოდგენილი 
ექსპლუატაციის პირობის ცვლილების გათვალისწინებით, უზრუნველყოს:

ა) ახალი 12 ტ/სთ წარმადობის წისქვილისა და მასთან დაკავშირებული მანქანა-დანადგარების 
(კვანძები) განთავსების ადგილების GIS კოორდინატების სააგენტოში წარმოდგენა.

ბ) განახლებული ატმოსფერულ ჰაერში მავნე ნივთიერებათა ზღვრულად დასაშვები გაფრქვევის 
ნორმების პროექტის სააგენტოსთან შეთანხმება.



გ) განახლებული ატმოსფერული ჰაერის მონიტორინგის გეგმის სააგენტოსთან შეთანხმება, სადაც 
გაფრქვევის წყაროებზე მონიტორინგის კანონმდებლობით დადგენილ მოთხოვნებთან ერთად, 
გათვალისწინებული იქნება ატმოსფერულ ჰაერში გაფრქვევების რაოდენობის განსაზღვრის 
ინსტრუმენტული მონიტორინგის საკითხები უახლოეს საცხოვრებელ სახლთან და 500-მეტრიან 
რადიუსში (მონიტორინგის წერტილების GIS კოორდინატების, მონიტორინგის სიხშირის, 
ინსტრუმენტული მონიტორინგის ადგილმდებარეობის GIS კოორდინატების, მონიტორინგს 
დაქვემდებარებული მავნე ნივთიერებების, მონიტორინგის შედეგების სააგენტოში წარმოდგენის 
პერიოდულობის მითითებით).

4. შპს „ლევ 2019“-სთვის ზემოაღნიშნული პირობები წარმოადგენს 2024 წლის 30 იანვარს გაცემული 
გარემოსდაცვითი გადაწყვეტილებით (ბრძანება №№57/ს) განსაზღვრული პირობების განუყოფელ 
ნაწილს და მათი შესრულება სავალდებულოა.

5. ბრძანება დაუყოვნებლივ გაეგზავნო შპს „ლევ 2019“-ის.

6. ბრძანება ძალაში შევიდეს შპს „ლევ 2019“-ს მიერ ამ ბრძანების გაცნობისთანავე.

7. სკრინინგის გადაწყვეტილების გაცემიდან 5 დღის ვადაში გადაწყვეტილება განთავსდეს 
გარემოსდაცვით საინფორმაციო პორტალზე და რუსთავის მუნიციპალიტეტის მერიის 
საინფორმაციო დაფაზე.

8. ბრძანება შეიძლება გასაჩივრდეს თბილისის საქალაქო სასამართლოს ადმინისტრაციულ საქმეთა 
კოლეგიაში (თბილისი, დავით აღმაშენებლის ხეივანი №64), მხარის მიერ მისი ოფიციალური წესით 
გაცნობის დღიდან ერთი თვის ვადაში.

ელენე ღუბიანური

სააგენტოს უფროსი

სსიპ გარემოს ეროვნული სააგენტო

